ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ
Предлогот на Закон е подготвен врз основа на утврдената состојба дека одредени одредби од Законот за вршење на работи за застапување во царинските постапки недоволно јасно и ефикасно ја уредуваат правната материја поврзана со вршењето на работи на застапување во царинските постапки, особено во делот на критериумите за издавање на одобрение за вршење на застапување и лиценца за вршење на застапување во царинските постапки кои се однесуваат на  условите за     сторен царински прекршок и начинот на гарантирање на исполнувањето на обврските кои може да произлезат од вршењето на застапување. Практичната примена на законот наметна потреба од  додавање на одредби за повеќе странски јазици кои може да ги познаваат лиценцираните застапници и усогласување на тој дел со измените во Законот за административни службеници со додавање на  одложувачки одредби за поднесување на доказ за познавање на странски јазик до пристапување на Република Македонија во Европската унија. 

Исто така, исклучокот царинските службеници со најмалку 5 години работно искуство да може да се стекнат со лиценца за вршење работи за застапување без да полагаат стручен испит за лиценциран застапник се укинува.
Истовремено потребно е одложување на примената на членовите кои го регулираат спроведувањето  на стручниот испит на лиценциран застапник од причина што е потребно исполнување на технички предуслови за негово одржување.
II. ЦЕЛИТЕ, НАЧЕЛАТА И ОСНОВНИТЕ РЕШЕНИЈА НА ПРЕДЛОГОТ НА ЗАКОНОТ

Со предложените измени и дополнувања на овој закон ќе се обезбеди  правилна примена на законските одредби кои се однесуваат на вршењето на застапување во царинските постапки.
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Предлогот на Закон за измена и дополнување на Законот за вршење на работи за застапување во царинските постапки нема да предизвика фискални импликации во Буџетот на Република Македонија.

IV. ПРОЦЕНА НА ФИНАСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на измените и дополнувањата на овој закон не се потребни дополнителни финансиски средства од Буџетот на Република Македонија.

IV. ПРЕГЛЕД НА РЕГУЛАТИВАТА ОД ДРУГИ ПРАВНИ СИСТЕМИ И УСОГЛАСЕНОСТ НА ПРЕДЛОГОТ НА ЗАКОНОТ СО ПРАВОТО НА ЕВРОПСКАТА УНИЈА

Предложените измени и дополнувања на одредбите на овој закон не се поврзани со регулативата од други правни системи и истите не се во функција на усогласување на Царинскиот закон со правото на Европската унија.
ЗАКОН
ЗА ИЗМЕНУВАЊЕ  И ДОПОЛНУВАЊЕ НА ЗАКОНОТ ЗА ВРШЕЊЕ НА РАБОТИ ЗА ЗАСТАПУВАЊЕ ВО ЦАРИНСКИТЕ ПОСТАПКИ
Член 1

Во Законот за вршење на работи за застапување во царинските постапки („Службен весник на Република Македонија“ број 180/14), во членот 5, став (1), точката ѓ) се менува и гласи:
„ѓ) приложи изјава дека ќе го гарантира исполнувањето на обврските кои може да произлезат од вршењето на застапување во царинските постапки според овој закон“;

Во ставот (1) точката е) се менува и гласи:  
„е) во последните две години подносителот на барање и одговорното лице кај подносителот на барање со една или повеќе правосилни одлуки на надлежен прекршочен орган, односно суд, не се огласени за виновни за сторен царински прекршок и дека не им е изречена глоба во вкупен износ кој надминува 20.000 евра во денарска противредност или не се огласени за виновни со правосилна одлука на надлежен суд за кривично дело против јавните финансии, платниот промет и стопанството, кривично дело против службената должност, кривично дело против правниот сообраќај или кривично дело определено со Законот за акцизите;“
Член 2

            
Во членот 7 став (2) во точката а) на крајот од реченицата сврзникот „или“ се заменува со точка. 


Точката б) се брише.


Во ставот  (3), точката а) се менува и гласи:
             „а) во последните две години со една или повеќе правосилни одлуки на надлежен прекршочен орган, односно суд, не е огласено за виновно за сторен царински прекршок и дека не му е изречена глоба во вкупен износ кој надминува 2.000 евра во денарска противредност или не се огласени за виновни со правосилна одлука на надлежен суд за кривично дело против јавните финансии, платниот промет и стопанството, кривично дело против службената должност, кривично дело против правниот сообраќај или кривично дело определено со Законот за акцизите;“
               Во ставот (3), точката  б) се менува и гласи:
„б) да има активно познавање на еден од трите најчесто користени јазици на Европската унија (англиски, француски, германски) преку поседување на меѓународно признат сертификат издаден од официјален европски тестатор, член на здружението ALTE на европски тестатори, или уверение од меѓународна институција на А1 (А1) нивото на ЦЕФР (CEFR), односно ФЦЕ, БУЛАТС или Аптис; или ТОЕФЕЛ ПБТ најмалку 310 бода, ТОЕФЕЛ ЦБТ најмалку 35 бода или ТОЕФЕЛ ИБТ најмалку 10 бода, или ДЕЛФ, ТЦФ, ТЕФ, или Гете сертификат“.
 
По  точката б) се додава нова точка в) која гласи:
             „в) точката б) не важи за лицата кои ќе остварат право на пензија во рок од десет години од денот на започнувањето со примената на овој закон“.
Член 3
        Во членот 13 став (1) точката в) се менува и гласи: 
„в) да има активно познавање на еден од трите најчесто користени јазици на Европската унија (англиски, француски, германски) преку поседување на меѓународно признат сертификат издаден од официјален европски тестатор, член на здружението ALTE на европски тестатори, или уверение од меѓународна институција на А1 (А1) нивото на ЦЕФР (CEFR), односно ФЦЕ, БУЛАТС или Аптис; или ТОЕФЕЛ ПБТ најмалку 310 бода, ТОЕФЕЛ ЦБТ најмалку 35 бода или ТОЕФЕЛ ИБТ најмалку 10 бода, или ДЕЛФ, ТЦФ, ТЕФ, или Гете сертификат и“.
Член 4
        Членот 14 став 2, се менува и гласи: 
„(2) Стручните и административните работи за потребите на спроведување на стручниот испит ги врши Царинската управа. Изработката на единствен електронски систем за полагање на стручниот испит за лиценциран застапник и техничкото спроведување на испитот го врши правно лице регистрирано во Централниот регистар избрано во постапка утврдена со закон од директорот на  Царинската управа“;
        По ставот (2) се додава нов став (3) кој гласи:
„(3) По исклучок на став (2) на овој член, Царинската управа може да пристапи кон електронски систем за полагање избран од соодветен државен орган“;
        Ставовите 3, 4, 5, 6, 7, 8 и 9 стануваат 4, 5, 6, 7, 8, 9 и 10.

                                                                                Член 5
          Во членот 18, по ставот (2) се додава нов став (3) кој гласи:
„(2) Министерот за финансии формира Комисија за постапување по жалбата од ставот (2) на овој член“.
                                                                        Член 6
          Во членот 20 по ставот (5) се додава нов став (6) кој гласи:
„(6) Министерот за финансии формира Комисија за постапување по жалбата од ставот (4) на овој член“. 
                                                                            Член 7
         Во членот 22 став (1) зборот „заокружување“ се заменува со зборот „одбирање“.
                                                                            Член 8
         Во членот 24 став (5) точката на крајот од реченицата се заменува со запирка по која се додаваат зборовите „од член 14 став (2) на овој закон“.
                                                                            Член 9

Членот 30 се менува и гласи:
„(1) Стручниот испит за лиценциран застапник го спроведува Комисија која со решение ја определува директорот на Царинската управа.
 (2) Комисијата од ставот (1) на овој член се состои од претседател, седум члена и нивни заменици, од кои претседателот и четири члена се претставници на Царинската управа, два се претставници на здружението на застапници и еден претставник на Министерството за информатичко општество и администрација, кои се определуваат за период од две години.
         (3) Три месеци пред истекот на периодот од став (2) на овој член, Директорот на Царинската управа со решение определува нов состав на Комисијата или го продолжува мандатот на постојната Комисија.“
                                                                            Член 10
              Во членот 33 став (1) зборовите „еднаш годишно“ се заменуваат со зборовите „еднаш на две години“.
                                                                              Член 11
              Во членот 48 став (1) по зборовите „два пати правосилно“ се додаваат зборовите „во рок од три години“.

              Во ставот (2) по зборовите „два пати“ се додаваат зборовите „во рок од три години“.

                                                                            Член 12
              Во членот 51 ставот (1) се менува и гласи:
             „(1) Лицата кои се стекнале со лиценца за вршење на застапување во царинските постапки до денот на влегување во сила на овој закон се должни во рок од една година од денот на пристапување на Република Македонија во Европската унија да го исполнат условот од членот 7 став (3) точка б) на овој закон“.
               По ставот (2) се додава нов став (3) кој гласи:
               „(3) Одредбите од Главата V  на Законот за вршење на работи за застапување во царинските постапки) нема да се применуваат до 1-ви Јуни 2016 година.“  

                                                                             Член 13
             Овој закон влегува во сила осмиот ден од денот на објавувањето во „Службен весник на Република Македонија“. 

ОБРАЗЛОЖЕНИЕ

I.
ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ  И ДОПОЛНУВАЊЕ НА ЗАКОНОТ ЗА ВРШЕЊЕ НА РАБОТИ ЗА ЗАСТАПУВАЊЕ ВО ЦАРИНСКИТЕ ПОСТАПКИ
Со донесувањето на измените и дополнувањата на Законот за вршење на работи за застапување во царинските постапки објавен во „Службен весник на РМ“ број 180/14 се вршат измени и дополнувања на членовите 5, 7, 13, 14, 18, 20, 22, 24, 30, 33, 48 и 51 од законот.
Измената во член 5 став (1) точка ѓ) се предлага од причина што за стоката која е ставена во царинска постапка за која е потребна гаранција за истата е обезбеден евентуалниот царински долг. Дополнителна гаранција не се бара, особено ако се има предвид дека согласно член 204 од Царинскиот закон, царинскиот орган бара поднесување само на една гаранција за еден царински долг, но овластениот застапник мора кај царинскиот орган да депонира писмена изјава со која гарантира дека во текот на своето работење континуирано ќе ги исполнува обврските кои произлегуваат од вршењето на застапување.

Со предложената измена во член 5 став (1) точка е) се прецизира условот за добивање на одобрение за застапување во царински постапки, како и одземање на одобрението доколку наведениот услов престане да биде исполнет од лицето на кое му е дадено одобрение. 
Во член 7 став (2) се предлага точката б) да се брише пришто исклучокот царинските службеници со најмалку 5 години работно искуство да може да се стекнат со лиценца за вршење работи за застапување без да полагаат стручен испит за лиценциран застапник се укинува.
Со предложената измена во член 7 став (3) точка а) се прецизира условот за добивање на лиценца за застапување во царински постапки, како и одземање на лиценцата доколку наведениот услов престане да биде исполнет од лицето на кое му е дадена лиценцата. 

Со предложената измена во член 7 став (3) точка б), како услов за издавање на лиценца за застапување се дава можност освен познавање на англиски јазик, како прифатливи да бидат и еквивалентните сертификати за соодветен степен за познавање на германски и француски јазик, а со новата точка в) се прецизира дека условот од точка б) не важи за лицата кои ќе остварат право на пензија во рок од десет години од денот на започнувањето со примената на овој закон.

Со измената на членот 13 став (1) точка в) се предлага да може услов за полагање на стручен испит за лиценциран застапник освен познавање на англиски јазик, како прифатливи да бидат и еквивалентните сертификати за соодветен степен за познавање на германски и француски јазик.

Со предложената измена на членот 14 став (2) се даваат надлежности на Царинската управа за избор на изготвувач на електронски систем за полагање на стручен испит за лиценциран застапник, како и негово техничко спроведување. Со предложениот став (3) во овој член, на Царинската управа и се дава можност да пристапува кон веќе  постоечки електронски системи за полагање на стручни испити, избрани од други државни органи.
Со дополнувањето на членовите 18 и 20 се дава надлежност на министерот за финансии да формира комисија за одлучување по жалба поднесена против решение на комисисјата за спроведување на стручниот испит за лиценциран застапник.

Во членот 22 став (1) се врши техничка исправка.

Со предложеното дополнување на членот 24 став (5) се врши упатување на одредбата од член 14 од законот.

Со предложената измена на член 30 се дава овластување на директорот на Царинската управа да ја формира Комисијата за спроведување на стручен испит за лиценциран застапник. Се предлага во составот на Комисијата за спроведување на стручен испит за лиценциран застапник да не членуваат претставници од Министерството за финанасии, туку претставник од Министерството за информатичко општество и администрација, од причина што е предвидено претставниците од Министерството за финансии да учествуваат во Комисијата за ревизија на одржаните испити од член 32 став (3) на законот. 

Со предложената измена во член 33 став (1) организирањето и спроведувањето на  дополнителна обука за лиценциран застапник наместо еднаш годишно се предлага да биде еднаш во две години. Со оглед на тоа дека во моментов бројот на лиценцирани застапници во Република Македонија изнесува 1220, потребно е да се подготви и спроведе квалитетна дополнителна обука, со цел да се зголеми степенот на знаење на лиценцираните застапници од сите тематски области, определени со Програмата за спроведување на обуки на лиценцираните застапници и соодветно да се подготват за работа со новите системи кои ги воведува Царинската управа. Од тие причини потребно е дополнителната обука да се спроведува во подолг временски период во текот на една година.

Со предложените измени во членот 48 се прецизира временскиот период во кој се изречени прекршочни санкции како услов за привремена забрана за вршење на работи на застапување.

Со предложените измени во член 51 став (1) се прецизира кој услов треба да го исполнат лицата кои се стекнале со лиценца за вршење на застапување во царинските постапки пред неговото донесување, и се менува рокот на доставување на доказот за познавање на странски јазик  од една година од стапување на сила на законот, во рок од една година од денот на пристапување на Република Македонија во Европската унија.

Со предложениот нов став (3) во член 51 се одложува примената на Главата V на овој закон, односно се одложува примената на одредбите кои се однесуваат на одржувањето на стручниот испит за лиценциран застапник. Ова одложување на примената на овие одредби е со цел да се направат сите потребни подготовки за техничко спроведување на испитот, кои во овој момент не се исполнети. 
II.
МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Правилно и законито постапување во вршењето на работите на застапување во царинските постапки. 
Извод од одредби што се менуваат

II. OДОБРЕНИЕ ЗА ВРШЕЊЕ НА РАБОТИ НА

ЗАСТАПУВАЊЕ ВО ЦАРИНСКИТЕ ПОСТАПКИ

Член 5

(1) Одобрение за вршење на работи на застапување во царинските постапки се издава на трговско друштво или трговец поединец кое ги исполнува следниве услови:

а) е регистрирано во Република Македонија;

б) е регистрирано за вршење дејност, која вклучува и застапување во царински постапки;

в) има вработено на неопределено време најмалку еден лиценциран застапник;

г) располага со деловен простор и опрема за вршење на застапување во царински постапки соодветнa за пристапување до компјутерскиот систем на Царинската управа за обработка на царински и други документи;

д) да поднесе писмена изјава дека во рок од 30 дена од добивање на одобрението за вршење на работи на застапување во царинските постапки со Царинската управа ќе склучи договор за пристапување до компјутерскиот систем за обработка на царински документи;

ѓ) приложува гаранција, со која ќе го гарантира исполнувањето на обврските кои може да произлезат од вршењето на застапување во царински постапки според овој закон;

е) во последните две години кои непосредно претходат на датумот на поднесување на барањето за одобрение за вршење на работи на застапување во царинските постапки, не му е изречена прекршочна санкција со правосилна одлука на надлежен прекршочен орган, односно суд за сторен потежок царински прекршок или не е огласено за виновно со правосилна одлука на надлежен суд за кривично дело против јавните финансии, платниот промет и стопанството, кривично дело против службената должност, кривично дело против правниот сообраќај или кривично дело определено со Законот за акцизите; 

ж) нема ненамирени обврски и долгови кон државата. 
(2) Одобрението од став (1) на овој член го издава Царинската управа, по писмено барање на трговското друштво или трговецот поединец. 
(3) Одобрението од став (1) на овој член Царинската управа го издава во рок од 30 дена од денот на приемот на уредно поднесеното барање кон кое се приложени сите докази за исполнетост на условите од став (1) на овој член. 
(4) Министерот за финансии поблиску ги пропишува доказите за исполнетост на условите од став (1) на овој член и формата и содржината на барањето од став (2) на овој член.
III. ЛИЦЕНЦА ЗА ВРШЕЊЕ ЗАСТАПУВАЊЕ ВО ЦАРИНСКИТЕ ПОСТАПКИ

Член 7

(1) Работите на лиценциран застапник може да ги врши лице кое има лиценца за вршење на застапување согласно овој закон. 
(2) Лиценца за вршење на застапување во царинските постапки се издава на лице кое ги исполнува следните услови:

а) има најмалку средно образование, најмалку две години работно искуство во областа на царинското работење и положен стручен испит за лиценциран застапник или 

б) има најмалку средно образование, најмалку пет години работно искуство на работни места во Царинската управа од областа на царинското работење и положено стручен испит за царински службеник, а не му престанал работниот однос во Царинската управа поради изречена дисциплинска мерка отказ за сторена повреда на царинските и други прописи кои ги применува Царинската управа. 
(3) Покрај условите од став (2) на овој член лицето треба да ги исполнува и следните услови:

а) во последните две години кои непосредно претходат на датумот на поднесување на барањето за издавање на лиценца, не му е изречена прекршочна санкција со правосилна одлука на надлежен прекршочен орган, односно суд за сторен потежок царински прекршок или не е огласено за виновно со правосилна одлука на надлежен суд за кривично дело против јавните финансии, платниот промет и стопанството, кривично дело против службената должност, кривично дело против правниот сообраќај или кривично дело определено со Законот за акцизите и 

б) да поседува меѓународно признат сертификат издаден од официјален европски тестатор, член на здружението ALTE на европски тестатори, или уверение од меѓународна институција на А1 (А1) нивото на ЦЕФР (CEFR), односно БУЛАТС или Аптис; или ТОЕФЕЛ ПБТ најмалку 310 бода, ТОЕФЕЛ ЦБТ најмалку 35 бода или ТОЕФЕЛ ИБТ најмалку 10 бода. 
(4) Лиценцата од ставот 1 на овој член Царинската управа ја издава во рок од 30 дена од денот на приемот на уредно поднесеното барање кон кое се приложени сите докази за исполнетост на условите од ставовите (2) и (3) на овој член.

(5) Министерот за финансии поблиску ги пропишува доказите за исполнетост на условите од ставовите (2) и (3) на овој член, формата и содржината на барањето од став (4) на овој член. 
Член 13

(1) Стручен испит за лиценциран застапник може да полага лице кое:

а) има завршено најмалку средно образование,

б) има најмалку една година работно искуство во областа на царинското работење,

в) да поседува меѓународно признат сертификат издаден од официјален европски тестатор, член на здружението ALTE на европски тестатори, или уверение од меѓународна институција на А1 (А1) нивото на ЦЕФР (CEFR), односно БУЛАТС или Аптис; или ТОЕФЕЛ ПБТ најмалку 310 бода, ТОЕФЕЛ ЦБТ најмалку 35 бода или ТОЕФЕЛ ИБТ најмалку 10 бода и 

г) има уверение за посетена претходна обука за лиценциран застапник.
(2) За полагање на стручниот испит за лиценциран застапник се плаќа надоместок во висина на реалните трошоци за негово спроведување и за работата на Комисијата. 
(3) Претходната обука за лиценциран застапник ја организира и ја спроведува Царинската управа самостојно или во соработка со здружението на застапници. 
(4) За посетување на претходната обука за лиценциран застапник посетителот на обуката плаќа надоместок во висина на реалните трошоци за негово спроведување. 
(5) Министерот за финансии поблиску ги пропишува програмата за спроведување на претходната обука и висината на надоместоците од ставовите (2) и (4) на овој член. 
Член 14 

(1) Стручниот испит за лиценциран застапник се спроведува најмалку два пати годишно; 
(2) Стручните и административните работи за потребите на спроведување на стручниот испит ги врши Царинската управа, а испитот технички го спроведува правно лице регистрирано во Централниот регистар избрано од министерот за финансии; 
(3) Барањето за полагање на испит кандидатот го поднесува до Царинската управа; (4) Со барањето за полагање на испитот кандидатот е должен да поднесе докази за исполнување на условите за полагање на стручниот испит, пропишани со овој закон; (5) Испитот се полага во просторија за полагање на испит, посебно опремена за полагање на стручен испит со материјално-техничка и информатичка опрема, интернет врска и опрема за снимање на полагањето; 
(6) Јавноста се информира за датумот и времето на полагањето на испитот најмалку три дена пред одржувањето на испитот; 
(7) Полагањето на испитот се снима и во живо се емитува на веб страницата на Царинската управа, а ако поради технички причини снимањето се прекине, снимката од целиот испит се поставува на веб страницата на Царинската управа; 
(8) Критериумите во однос на просторните услови и материјално-техничката и информатичката опрема на просториите за полагање на стручен испит ги пропишува министерот за финансии; 
(9) Во просторијата за полагање на испитот за време на полагање на испитот Комисијата од член 30 на овој закон и еден претставник од Министерството за информатичко општество и администрација (информатичари); 
Член 18

(1) Комисијата од член 30 со решение утврдува дали кандидатот ги исполнува условите за полагање на испитот. 
(2) Против решението со кое е одбиено барањето за полагање на испитот може да се изјави жалба во рок од осум дена од приемот на решението, преку Комисијата до министерот за финансии. 
Член 20

(1) Ако во текот на полагањето на испитот настанат оправдани причини поради кои кандидатот не може да го продолжи полагањето на испитот (болест, породилно отсуство, школување во странство и слично), ќе се прекине испитот за определено време, кое не може да биде подолго од шест месеци. 
(2) Решение за продолжување на испитот донесува Комисијата од членот 30 од овој закон, по молба на кандидатот. Молбата се поднесува во рок од осум дена од престанокот на причините за одлагање на испитот, но најдоцна во рок од шест месеци. 
(3) Ако кандидатот не поднесе молба за продолжување на испитот во рокот определен во ставот (2) на овој член ќе се смета дeка испитот не го положил. 
(4) Против решението од ставот (2) на овој член кандидатот може да изјави жалба во рок од осум дена од денот на приемот на решението, преку Комисијата до Министерото за финансии. 
(5) Во продолжувањето на испитот кандидатот не го полага оној дел од испитот што претходно веќе го полагал. 
Член 22

(1) Првиот дел од испитот се полага по секој од предметите наведени во членот 15 став (3) од овој закон и содржи најмалку 60 прашања со пет опции за заокружување од кој едната е точна, две се слични, едната не е точна во мал обем (на неа се губат мал број поени) и една не е точна во голем обем (на неа се губат поголем број поени). (2) Доколку кандидатот не го положи првиот дел од испитот ќе се смета дeка испитот не го положил.
Член 24

(1) Полагањето на првиот дел од стручниот испит се врши со одговарање на определен број прашања во вид на решавање на електронски тест на компјутер. 
(2) Прашањата од тестот, зависно од тежината, се вреднуваат со поени определени во тестот. 
(3) Полагањето на вториот дел од стручниот испит се врши со проучување на студијата на случај и одговарање на определен број прашања кои произлегуваат од студијата, во вид на електронско софтверско решение (во натамошниот текст: електронска студија на случај). 
(4) Прашањата од студијата на случај, зависно од тежината, се вреднуваат со поени определени во студијата на случај.
(5) Прашањата содржани во тестовите за  полагање на првиот дел на стручниот испит и нивните одговори, како и студијата на случај и прашањата кои произлегуваат од студијата и нејзините одговори се чуваат во единствениот електронски систем за полагање на стручниот испит. 
(6) Електронскиот систем од ставот (5) на овој член содржи и јавно достапна база од најмалку 500 прашања за потребите на првиот дел од испитот, како и јавно достапна база од најмалку 100 студии на случај за потребите на вториот дел од испитот. 
(7) Во електронскиот систем е содржано и посочување на прописите и литературата во кои се содржани одговорите на прашањата од првиот дел од испитот и прописите и литературата за вториот дел од испитот. 
(8) Бројот на прашања и студии на случај во базите од ставот (6) на овој член се зголемува за 10% годишно, почнувајќи од 2015 година. 
(9) Резултатите од полагањето на првиот и вториот дел од испитот му се достапни на кандидатот на компјутерот на кој го полагал испитот, веднаш по неговото завршување. 
Член 30

(1) Стручниот испит за лиценциран застапник го спроведува Комисија која со решение ја определува министерот за финансии. 

(2) Комисијата од ставот (1) на овој член брои осум члена и нивни заменици, составена од четири претставници на Царинската управа и по два претставници на Министерството за финансии и здружението на застапници кои се определуваат за период од две години. 

Член 33

(1) Царинската управа еднаш годишно самостојно или во соработка со здружението на застапници организира и спроведува дополнителна обука за лиценциран застапник. 
(2) За посетување на дополнителна обука за лиценциран застапник се плаќа надоместок во висина на реалните трошоци за нејзино спроведување. 
(3) Програмата за спроведување на дополнителната обука на лиценциран застапник и висината на надоместокот од став (2) на овој член ги пропишува министерот за финансии.
Член 48

(1) На овластен царински застапник на кој два пати правосилно му е изречена прекршочна санкција за сторен прекршок од членовите 42 и 43 на овој закон, може да му се изрече посебна прекршочна мерка забрана за вршење на работи на застапување во царински постапки во период од триесет дена. 
(2) На лиценциран застапник кој два пати му е изречена прекршочна санкција за сторен прекршок од членот 45 на овој закон, може да му се изрече мерка забрана за работење како лиценциран застапник во период од триесет дена. 
Член 51

(1) Лицата кои се стекнале со лиценца за вршење на застапување во царинските постапки до денот на влегувањето во сила на овој закон се должни во рок од една година од влегувањето во сила на овој закон да ги исполнат условите од член 7 на овој закон и да поднесат барање до Царинската управа за издавање на лиценца согласно овој закон. 
(2) На лицата кои нема да постапат согласно став (1) на овој член ќе им престане важноста на издадената лиценца и ќе треба во рок од осум дена од истекот на рокот од став 1 на овој член да ја врати издадената идентификациска картичка (легитимација на лиценциран застапник).    
